
Sto bufon, sto saltimbanco

     Nol gà fato che del mal,

     Coi so denti el gera almanco

     Un mostrichio al natural.

Per paura che congedo

     Toga quei del zarlatan

     Sempre in moto mi lo vedo

     Co la lengua o co le man.

Co sto intopo ch'el gà in boca

     Nol se intende più a parlar

     Mi no sò se pezo coca

     Sù la tera se pol dar.

Ma sto mato buzevia

     Una megio el ghe n'à fata

     No so dirve quanto sia

     Che comparsa ghè una nata.

E se crede molto grossa:

     Forse in testa? manco mal;

     In un logo più genial,

     Sul davanti d'una cossa.

Nel momento ch'el so cuor

     A una dama el regalava,

     E che tuto pien d'amor

     Tuto el zorno el la secava;

Per far chiasso de sto aloco

     Cossa fala? una matina

     La ghe slonga una manina

     E la và a colpir sul gnoco.

Cossa gastu quà ben mio?

     Mi te vogio vardar soto,

     Lù se tira un passo indrio

     El fa moti da scimioto.

